
Onse Vader preek 2: Laat U Naam geheilig word
Liturgie

Votum en Groetseën

Ps. 9:1,2,5,7,9
Geloofsbelydenis

Wet

Ps 25:1,2
Gebed
Oordenking So 46

Sb 10-1:1
Skriflesing en prediking 

Gebed

Liefdegawe

Sb. 10-2
Seëngroet

Skets

Teks: Matteus 6:9 ; Heidelbergse Kategismus Sondag 47
Gebed is uiters noodsaaklik vir ons geloofslewe.  Christus het ons die Onse Vader gebed geleer om ons te leer hoe om te bid.  Ons begin vanoggend met ŉ reeks preke oor die Onse Vader gebed.  Die eerste bede is: Laat U Naam geheilig word. As ons hierdie bede bid, dan vra ons 
Een: dat ons God reg sal ken

Hoe leer ons God as ons hemelse Vader ken?  Deur sy Woord.  Wanneer ons bid ‘Laat U Naam geheilig word’ dan bid ons dat die Here ons so oopmaak vir sy Woord, dat ons Hom regtig as hemelse Vader leer ken.

Twee: dat ons God sal erken

Ons leef vandag in ŉ wêreld waar God grootliks geïgnoreer of ontken word. Tog is sy groot mag en krag en heerlikheid duidelik sigbaar in alles rondom ons (geskiedenis, natuur, wetenskap ens.) Wanneer ons bid ‘Laat U Naam geheilig word’ dan bid ons dat God dit vir ons moontlik sal maak dat ons Hom nie ontken of ignoreer in ons dag tot dag bestaan nie, maar juis sal erken en roem en prys vir alles wat Hy is en doen.

Drie: dat ons God sal grootmaak (prys en eer)

God word nie net in die wêreld geïgnoreer of ontken nie. Toenemend leef ons in ŉ wêreld wat met God spot en God laster.  Wanneer ons bid ‘Laat U Naam geheilig word’ dan bid ons dat God ons sal lei om vir Hom op te staan, Hom te eer en Hom te prys.  Ons bid dat ons Hom en nie onsself nie, eerste in ons lewe sal stel.

Vraag:  bedoel jy dit regtig wanneer jy bid: “Laat U Naam geheilig word”? 
Preek
Geliefdes in ons Here Jesus Christus

Hoekom moet ons bid?

Ons het nou net in ons vorige preek gehoor dat ons hemelse Vader reeds alles weet wat ons nodig het, nog voordat ons bid en dit van Hom vra.  Ja, nog meer: Hy gee ons ook alles wat ons nodig het, sonder dat ons dit vra, want Hy is ons Vader wat vir ons liefhet en vir ons beter as ŉ aardse pa of ma sorg (Matteus 6:8).  
Nou kan ons dalk die vraag vra:  Maar hoekom moet ons dan nog enigsins bid?  Watter nut het gebed dan vir ons lewens?
Gemeente, in die vorige preek het ek gesê dat nuwe wêrelde vir ons oopgaan as ons die Onse Vader in meer diepte bestudeer.  Kom ons kyk na die eerste nuwe wêreld wat vir my (en ek hoop ook vir julle) nou oopgaan.  
Ek is daarvan oortuig dat Jesus die woorde wat in Matteus 6:8 staan (dat ons Vader al weet wat ons nodig het nog voordat ons bid), ek is daarvan oortuig dat Jesus hierdie woorde direk voor die Onse Vader geplaas het, om ons die regte perspektief op die Onse Vader te gee.  Daarmee wou Hy ons leer: 

· gebed gaan nie daaroor om dinge in die eerste plek vir ons Vader te vra nie.  Eintlik is dit amper onnodig – God weet alles al klaar wat ons nodig het.
· Nee, gebed gaan oor iets anders.  Gebed gaan daaroor om dinge van ons Vader te leer, om nader aan ons Vader te groei.
Wat ŉ nuwe diepte, wat ŉ nuwe kwaliteit kom nie nou in die Onse Vader na vore nie!  Jesus leer ons die Onse Vader bid, sodat ons nie in die eerste plek leer hoe om dinge van die Here te vra nie, maar om ons te leer hoe ons nader aan die Here kan groei! ......................                  
Hierdie insig kom seker die duidelikste na ons wanneer ons die eerste bede van die Onse Vader bestudeer.  Die eerste bede lui:  Laat U Naam geheilig word.
Kom ons kyk in hierdie preek hoe ons nader aan die Here kan groei, deur opreg te bid: “Laat U Naam geheilig word.” 
Die Heidelbergse Kategismus sê dat hierdie bede 

in die eerste plek beteken dat ons bid dat ons God reg sal ken.
Gemeente, let nou weer die wonder op!  God weet dat ons nodig het om Hom te ken.  Ons moet Hom ken, want as ons Hom nie ken nie, dan is ons verlore.  
Kyk nou mooi.  Die Here weet wat hierdie behoefte van ons is, en Hy voorsien in hierdie behoefte.  Eintlik moet ek in die verlede tyd praat:  die Here het lankal in hierdie behoefte van ons voorsien dat ons Hom kan leer ken.  Kyk net hoe het Hy dit gedoen:

· Eeue gelede het Hy deur drome en visioene sy wil aan profete bekend gemaak.

· Hierdie profete het op hulle beurt God se wil aan God se mense bekend gemaak en dit is op skrif gestel.
· Na eeue het God sy Seun laat mens word en so Homself bekend gemaak.

· Deur sy Gees het Hy sy apostels geïnspireer om sy wil neer te skryf en so aan ons bekend te maak.

· God het dit so beskik dat hierdie opskrifgestelde openbaring van Hom van geslag tot geslag op wonderbaarlike wyse aan ons oorgedra is en dat ons dit vandag in die vorm van die Bybel het.   

· Ja, alles wat ons moet weet om in ŉ verhouding met die Here te kan lewe, is vir ons in die Bybel opgeteken en neergeskryf.  

Is dit nie wonderlike en heerlike genade van ons Vader nie.  Hy is ons Vader.  Hy weet wat ons nodig het.  En nog voor ons vra, het Hy klaar voorsien.

Maar weet jy, Geliefde, dit is egter nie genoeg dat al hierdie kennis in die Bybel opgeteken is nie.  Ons moet hierdie kennis uit die Bybel uithaal en in ons harte sit.  Ons Bybels mag nie maar net in ons boekrakke staan en stof vergader nie.  Ons moet ons Bybels lees.  Ons moet die inhoud van ons Bybels deel van ons lewens maak.  
Wie lees nog Bybel elke dag?  
Ek dink ons sal geskok wees as ons vanoggend in hierdie kerkgebou elkeen eerlik op hierdie vraag moet antwoord... ...  

Kyk nou mooi: Hoekom leer Jesus ons bid dat God se Naam geheilig moet word?

· Om iets te heilig beteken onder andere om iets as heilig te erken.  Dit beteken om iets wat heilig is, as iets besonders en van waarde te erken.  As jy nie besef iets is baie waardevol nie, dan sal jy dit nie oppas nie.
· Die Naam van die Here is maar net ŉ ander manier om na die Here self te verwys.  

Nou, 

· as Jesus ons leer bid dat ons die Naam van die Here moet heilig, dan wil Hy hê dat ons die Here self as heilig, as besonders, as waardevol te erken.  

· As ons dus bid: “Laat U Naam geheilig word”, dan bid ons eintlik nie dat die Here iets met sy Naam moet doen nie.  Eintlik bid ons dat die Here iets met ons sal doen.  Ons vra nie dat daar iets met die Naam van die Here gebeur nie.  Ons vra dat daar iets met ons gebeur.
· Ons vra nie dat die Naam van die Here nog heiliger gemaak word nie – so iets is onmoontlik, God is immers reeds die heiligste wat daar is.

· Nee, ons vra dat dat Here ons help om Hom waarlik as die heilige, wonderbare God wat hemel en aarde gemaak het te erken, en in ŉ regte, heilige, verhouding met Hom te leef!
Dus, as ons bid: “Laat U Naam geheilig word”, dan bid ons dat die Vader ons sal help om sy Woord te verstaan en in ons lewens toe te pas, sodat ons Hom waarlik as Vader kan erken, en nader aan Hom kan groei. 
Geliefdes, ŉ kind wat se pa ver weg bly, mis op baie uit al stuur sy pa elke maand geld vir die kind se versorging.  Al sorg die Here vir ons in alles wat ons nodig het, maar ons wil Hom nie persoonlik ken nie, mis ons op baie uit.  
Die ironie is dat ons hemelse Vader nie ŉ veraf God is nie.  Hy is so naby aan ons.  Ons wil Hom egter nie ken nie, daarom maak ons so min moeite met Hom.  Maak moeite met Hom,

· lees jou Bybel,

· hou stiltetyd,

· kom met sy ander kinders in die kerk saam,

· Ja, heilig Hom waarlik as jou hemelse Vader

en jy sal in ŉ verhouding met Hom staan wat ryk en vervuld sal wees.  Jy sal dan nie alleen op hierdie aarde wees en voel nie.  Al tref die grootse hartseer en skade jou sal jy (nie net weet nie) maar ook regtig ervaar dat jy ŉ Vader het wat jou liefhet en versorg.

Ja, om te bid: “Laat U Naam geheilig word”, is dus eintlik ŉ bede dat ons ŉ al hoe inniger verhouding met die Here sal hê.

Die Heidelbergse Kategismus sê dat hierdie bede ook beteken dat ons
in die tweede plek, God as God sal erken.

Geliefdes, wie stem nie saam nie: ons leef vandag in ŉ wêreld wat God grootliks ignoreer of ontken. 
· Hoe baie mense kom nog kerk toe en is aktiewe lede van gemeentes?

· Hoe baie mense sal nog openlik vir hulle geloof in God opstaan.
· Ateïstiese sienings is die wêreld vol.

· As jy waag om oor Jesus, die Heilige Gees en die Vader praat, word jy maklik gespot, verkleineer of eenkant toe geskuif.  

· Meeste mense het ŉ houding van traak my nie agtigheid ten opsigte van God. 
· Dan beweeg ons ook in ŉ wêreld in wat so maklik met die Here spot.  Kyk maar net na flieks wat in die afgelope jare in Hollywood gemaak is, soos Bruce Almighty of die onlangse Ewan Almighty. 
Hierdie ontkenning en spottery laat my dink aan wat in Psalms 14 en 53 staan: “Die dwaas sê in sy hart daar is geen God nie.”
Dit is waarlik dwaas om God te ontken.  Want wie oë het moet dit net oopmaak en kyk:
· Kyk hoe is God se groot krag, sy alwysheid, sy insig in die natuur sigbaar.
· Kyk hoe stuur God die wêreldgeskiedenis. Daar is ŉ plan met alles.  Ek en jy is nie vandag toevallig hier in 2007 op hierdie plek waar ons nou op aarde is nie.

· Daarby, gaan ondersoek maar enige terrein in die wetenskap en jy sal verstom staan voor God se fyn en heerlike handewerk.  Ja, van die beste wetenskaplikes, soos Stephen Hawking
 (wat geen Christen is nie) moes eerlik na hulle spesialis studieveld kyk en erken daar is ŉ skeppergod, al weet hy nie wie Hy is nie.  ................
Gemeente, as ons dus bid: “Laat U Naam geheilig word”, dan bid ons ook dat God sy werke in en om ons elke dag so aan ons bekend maak dat ons dit kan raaksien en daardeur opgebou word in ons geloof.  Ja, ons bid dat God ons uit ons lewe bevestiging sal gee van dit wat ons in sy Woord van Hom leer.
En weet jy, ook hierin het ons Vader al lankal voorsien.  Hy het sy Gees vir ons gegee om in ons te woon en ons verstand te verlig om sy werke te kan sien.  Hoe meer ons opreg bid: “Laat U Naam geheilig word”,  hoe meer raak ons sensitief vir die verligtende werk van die Heilige Gees in ons ons God te kan raaksien deur sy werke.

Kom ons sluit af.  Die Heidelbergse Kategismus sê dat daar ŉ resultaat is wanneer ons God se Naam waarlik in ons lewens heilig.  

Die resultaat is dat ons God ewig loof en prys en grootmaak.

Broers en Susters, al leef ons in ŉ wêreld wat God nie wil ken of erken nie, God is daar.  Hy bestaan!  

· Spot jy saam teen God? 

· Ignoreer jy saam met die wêreld die Here en sy genade vir jou?

As jy nie regtig in jou verhouding met God wil groei nie, hou dan op om jouself ŉ Christen te noem.  Sê gemeenskap met die kerk op (bedank die kerk), want jy is dan besig om ŉ leuen te leef.  Jy is dan besig om God se eer aan te tas en Hom geensins te verheerlik nie.  Jy is ŉ klad vir God se Naam.
As jy egter jou verhouding met God ernstig opneem, dan sal jy elke dag nader en nader aan die Here wil groei.  Jy sal Hom alleen wil verheerlik en grootmaak.  Jy sal sy lof en eer wil besing en Hom alleen loof en prys.

Daar is net een manier om dit te doen: bid in opregtheid dat jy sy Naam sal heilig.

Sodra jy dit in opregtheid bid, weet dat Hy jou bede verhoor, want Hy het voor jy gebid het, reeds jou gebed verhoor deur jou sy Gees en sy Woord te gee.

AMEN
� Vgl. die epiloog van sy topverkoper A brief history of time.





